ՏԵՂԵԿԱՆՔ-ՀԻՄՆԱՎՈՐՈՒՄ
«Հայաստանի Հանրապետության առողջապահության նախարարության և Ղազախստանի Հանրապետության առողջապահության նախարարության միջև 2026-2027 թթ. համագործակցության զարգացման ուղղությամբ հիմնական միջոցառումների ծրագրի» ստորագրման նպատակահարմարության վերաբերյալ


Առողջապահության բնագավառում Ղազախստանի հետ համագործակցության իրավական հիմք է հանդիսանում 2018 թվականի հոկտեմբերի 25-ին Աստանայում ստորագրված միջգերատեսչական համաձայնագիրը: 
Թե՛ երկկողմ միջգերատեսչական համաձայնագրի դրույթների,  թե՛ միջկառավարական հանձնաժողովի նիստերի արձանագրությունների  շրջանակներում, ինչպես նաև ԱՊՀ, ԵԱՏՄ և ԱՀԿ (Առողջապահության համաշխարհային կազմակերպություն) հարթակներում Ղազախստանի  գործընկերների հետ առկա են բավարար շփումներ, որոնք թույլ են տալիս կողմերի միջև կատարել անհրաժեշտ վիճակագրական տվյալների, փորձի, գիտելիքի փոխանակումներ ինչպես վարակիչ և ոչ վարակիչ հիվանդությունների կանխարգելման և վերահսկողության, այնպես էլ երկկողմ հետաքրքրություն ներկայացնող այլ ուղղություններով: 
ՀՀ առողջապահության նախարարության պատվիրակության՝ նախորդ տարի Ղազախստան կատարած այցի շրջանակում հայկական կողմին  ներկայացվել է  արդյունավետ գործող առողջության առաջնային պահպանման (այսուհետ` ԱԱՊ) մոդելը, քննարկվել են ԱԱՊ ոլորտում  երկկողմ և բազմակողմ գործակցության հնարավորությունները։ Ղազախստանյան կողմի հետ ձեռք է բերվել պայմանավորվածություն խորացնել համագործակցությունն ԱԱՊ ոլորտում, մասնավորապես՝ բուժքույրական ծառայության ընդլայման, ընտանեկան բժշկի ինստիտուտի գործունեության բարելավման, ֆինանսավորման մոդելի, էլեկտրոնային առողջապահության զարգացման ուղղություններով: Առաջարկվել է հետագա երկկողմ  գործակցությունն առավել ընդլայնելու և խորացնելու նպատակով իրականացնել փորձի շարունակական փոխանակում` ներառյալ երկու երկրների մասնագետների միջև առցանց ձևաչափով քննարկումներ: 
2024 թ․ մայիսին ԱՀԿ 77-րդ վեհաժողովի շրջանակում կայացել է ՀՀ և ՂՀ առողջապահության նախարարների երկկողմ հանդիպում, որի շրջանակում Առաջնային բժշկասանիտարական օգնության մասին Ալմա-Աթայի և Աստանայի դեկլարացիաների սկզբունքների առաջխաղացման նպատակով կազմակերպվել էր  նախարարական մակարդակով կլոր սեղան-քննարկում։ ՀՀ առողջապահության նախարարության կողմից․ ՀՀ առողջապահության համակարգի 2023-2026 թվականների զարգացման ռազմավարությամբ համընդհանուր առողջապահական ծածկույթի ապահովման համար անհրաժեշտ նախապայմանների ստեղծման համատեքստում դիտարկվել է առողջության համապարփակ ապահովագրության համակարգի ներդրման հետ մեկտեղ իրականացնել նաև մի շարք առանցքային բարեփոխումներ, մասնավորապես՝ ԱԱՊ ոլորտում։ ԱԱՊ օղակի զարգացումը դիտարկվում է որպես առողջապահական  համակարգի բարեփոխումների հիմք, և համընդհանուր առողջապահական ծածկույթի ապահովման հիմնաքարն է:
Միաժամանակ, համաձայն ՀՀ կառավարության 2021-2026 թվականների գործունեության միջոցառումների ծրագրի, 07.07.2022 թ. թիվ 2910-Լ հրամանով հաստատվել է «ՀՀ առողջության առաջնային պահպանման օղակի բարեփոխումների միջոցառումների ծրագիրը», որի նպատակն է հասանելի, արդիական, պացիենտի կարիքներին միտված, ծախսարդյունավետ և բարձր որակի առողջապահական ծառայությունների մատուցումը:
Ելնելով վերոգրյալից՝ Առողջապահության նախարարությունը ողջունել է Առողջության առաջնային պահպանման վերաբերյալ կոալիցիա կազմելու նախաձեռնությունը:
Վերը նշված, ինչպես նաև համագործակցության այլ ուղղություններ ներառվել են Ղազախստանի առողջապահության նախարարության կողմից մշակված  և դիվանագիտական խողովակով ՀՀ առողջապահության նախարարությանը փոխանցված «Հայաստանի Հանրապետության առողջապահության նախարարության և Ղազախստանի Հանրապետության առողջապահության նախարարության միջև 2026-2027 թթ. համագործակցության զարգացման ուղղությամբ հիմնական միջոցառումների ծրագրի» նախագծում։ 
Ծրագրով նախատեսված է փորձի և գիտելիքի փոխանակում իրականացնել թվային առողջապահության, առողջության առաջնային պահպանման (ԱԱՊ) օղակում իրականացվող բարեփոխումների, բժշկական օգնության որակի բարելավման, դեղերի և բժշկական տեխնոլոգիաների, սանիտարահամաճարակային անվտանգության, ծխախոտի դեմ պայքարի և համընդհանուր առողջապահական ծածկույթի ներդրման ոլորտներում, ինչպես նաև փոխգործակցել համատեղ բժշկագիտական միջոցառումների և որակավորված բժշկական անձնակազմի վերապատրաստումների կազմակերպման ուղղություններով։
ՀՀ առողջապահության նախարարությունը պատրաստ է ամրապնդել և առավել սերտացնել երկկողմ կապերը Ղազախստանի առողջապահության նախարարության հետ  փոխադարձ հետաքրքրություն ներկայացնող հիշյալ և այլ ուղղություններով:


Առողջապահության նախարար՝ 			Անահիտ Ավանեսյան

